
МЕЃУНАРОДЕН ИЗВЕШТАЈ ЗА ВЕРСКИТЕ СЛОБОДИ ВО МАКЕДОНИЈА ЗА 2012 ГОДИНА 

Извршно резиме 

Верската слобода е заштитена со Уставот и со други закони и политики, и во практика, Владата 
генерално ја почитуваше верската слобода. Трендот на почитувањето и заштитата на правото 
на верска слобода од страна на Владата не покажа значителна промена во текот на годината. 
Членови на одредени верски групи тврдеа дека владата ја фаворизира Македонската 
православна црква – Охридскатаархиепископија (МПЦ-ОА). Според законот, верските групи 
треба да се регистрираат кај владата, но некои групи велеа дека Владата нееднакво го 
применува овој закон. Враќањето на експроприраниот имот од времето на Југославија и 
понатаму бавно се одвиваше. 

Имаше извештаи за општествени злоупотреби и дискриминација врз основа на верска 
припадност, верување или практикување. Понекогаш, етничките тензии ја ограничуваа 
верската слобода. Бекташката заедница пријави малтретирање и повремени закани од страна 
на поединци со поинакво толкување на исламот.  

Амбасадорот и други службеници на Амбасадата редовно се состануваа со верските групи и со 
владините претставници за да разговараат за прашањата како што се враќањето на имотот, 
меѓуверската толеранција и државната верска политика. Амбасадата организира неколку 
настани со кои се промовираше верска толеранција, како што беше вечерата за ифтар и 
донацијата на храна и крводарителската акција. 

Дел I. Демографска слика на религиите 

Според  проценките на Државниот завод за статистика во 2011 година,  бројот на жители 
изнесувал 2,6 милиони. Според пописот од 2002 година, околу 65 проценти од населението се 
православни Македонци и 33 проценти се муслимани. Останати верски групи се 
римокатолиците, различни протестантски деноминации, Суфиите и Евреите. Постои 
корелација меѓу етничката и верската припадност; повеќето православни христијани се 
етнички Македонци , а повеќето муслимани се етнички Албанци. 

Дел II.  Состојбата со почитувањето на верските слободи од страна на Владата 

Законска/политичка рамка 

Уставот и другите закони и политики ја штитат верската слобода. Законот против 
дискриминација ја вклучува и дискриминацијата врз основа на верските убедувања. Нема 
официјална државна религија, но амандманот на Уставот од 2001 година посебно ги набројува 
петте верски групи: Македонската православна црква- Охридска архиепископија(МПЦ-ОА), 
Исламската верска заедница на Македонија(ИВЗМ), Римокатоличката црква,Еврејската 
заедница и Евангелско-методистичката црква. Понатамошните измени на законот дозволуваат 
останатите верски групи да се регистрираат кај владата и да го добијат истиот статус како и 
групите наведени во Уставот.   

Законот налага регистрација на верските групи за да добијат статус на правни субјекти и вели 
дека сите регистрирани групи се одделени од државата и се еднакви пред законот. За 
апликациите одлучува Судот Скопје Два.  Законот ги наведува критериумите за аплицирање на 
новите апликанти, како и рокот во кој судот мора да се произнесе по нив. За да се регистрира 
една верска група мора да е физички административно присутна во земјата како и да има 
канон на верски практики кои ја карактеризираат како верска група. Името и официјалната 
ознака на новата група мора да се различни од името и ознаката на веќе регистрираните 
групи, иако законот дозволува регистрирање на повеќе групи од иста вероисповест.  Според 
толкувањето на законот од страна на судовите, водачите на регистрираните групи мора да 
бидат државјани на Република Македонија.  

Странците поврзани со регистрираните верски групи кои бараат влез во земјата за да 
извршуваат верска работа или да изведуваат верски обреди мора да добијат виза пред  да 

пристигнат, процес кој трае околу 4 месеци. Верските работници од странство, исто така, мора 
да се регистрираат во Комисијата за односи меѓу верските заедници и групи. 

Законот не дозволува приватни верски основни училишта, но дозволува приватни верски 
средни училишта и училишта на повисоко ниво,како и верско образование кое се одвива во 
верски објекти,како што се црквите и џамиите.  

Министерството за образование бара од учениците од петто одделение да одберат меѓу три 
предмети: Вовед во религиите, Етиката во религијата или Класична култура во европската 
цивилизација. 

Владата ги означува следните верски празници како државни празници: Велигден и Божиќ 
според јулијанскиот календар и Рамазан Бајрам(крајот на Бајрам).  Други христијански, 
муслимански и еврејски празници не се државни празници, но Владата ги назначи како верски 
празници за припадниците на тие религии. 

Практики на Владата 

Немаше извештаи за кршење на верските слободи. 

Припадниците на други верски групи тврдеа дека Владата ја фаворизира Македонската 
православна црква – Охридска архиепископија така што и‘ доделува јавен имот без надомест, 
обезбедува финансии за изградба на нови православни цркви и поканува припадници на МПЦ 
– ОА, но не и припадници на други верски заедници,  да присуствуваат на церемонии на 
поставување камен-темелници и на други настани. Понатаму, тие ја обвинија  партијата која е 
дел од владеачката коалиција и која е доминантно етнички македонска, дека ги политизира 
верските прашања за сопствени политички придобивки и се повикува на верските убедувања и 
идентитетот на мнозинството во земјата, а притоа за таа цел ја користи МПЦ-ОА како своја 
алатка. 

Некои групи се пожалија за политичко влијание во процесот на регистрација. Доминантната 
МПЦ-ОА остана единствената регистрирана православна група поради барањето верските 
заедници кои бараат регистрација да немаат имиња или симболи кои се слични на веќе 
регистрираните групи.  Бекташката заедница на Македонија (Тетово), Исламскиот суфиски ред 
кој е вклучен во долг спор околу имотот на ИВЗМ, и понатаму не можеа да се регистрираат, 
што претставува пречка за враќањето на комплексот на  Бекташката заедница во Тетово. ИВЗ  и 
понатаму го зазема Бекташкото седиште во Тетово,што им го ограничува правото на бекташите 
на верски обреди. 

Во текот на годината, судот одобри регистрација на една нова група Ехли сунет вел џемат 
(суниски муслимански ред кој претходно беше одбиен за регистрација), со што бројот на 
регистрираните верски групи изнесува 30. Комисијата за односи меѓу верските заедници и 
групи изјави дека нема молби кои чекаат решение; сепак, апликацијата на Бекташката 
заедница од Македонија сè уште ја чека  пресудата на Врховниот суд. 

Проблемот со враќањето на верските објекти одземени од страна на поранешните 
југословенски власти останува нерешено прашање. Владата ја врати сопственоста на речиси 
сите цркви и многу џамии на соодветните верски заедници, но неколку верски заедници го 
немаат во целост вратено правото на сопствеништво на многу нивни недвижнини 
експроприрани од страна на комунистичкиот режим. Проблемот дополнително се усложнува 
бидејќи одземените имоти често пати ја имаат сменето сопственоста или биле доизградувани 
од денот кога се одземени. ИВЗ тврди дека не била во можност да ја поврати сопственоста на 
некои од џамиите  на кои имала право и за кои Владата се согласила да ги врати.  Понатаму, 
ИВЗ тврди дека во некои случаи Владата го одложува процесот на враќање на сопственоста со 
тоа што ги продава или започнува градежни работи на проблематичните имоти и го оспорува 
историското законско право на ИВЗ на тие недвижнини. Владата не и‘ го врати земјиштето на 
Бурмали џамија на ИВЗ, која била уништена во 1920 година.  ИВЗ рече дека Владата одбила да 
го врати земјиштето поради стравот на владејачката етничка македонска парија и МПЦ-ОА да 
имаат нова џамија во центарот на Скопје. Локалните и државните власти продолжија да го 

одложуваат обновувањето на џамијата во Прилеп уништена за време на конфликтот во 2001 
година и конструкцијата на џамија во селото Лажец.  ИВЗ продолжи да се состанува со 
претставници на Владата за да ги разреши проблемите околу имотот. 

Неколку помали верски групи се пожалија на бирократски пречки при изградба или 
сопственост на верските објекти и наведоа дека овие пречки ја отежнуваат изградбата на нови 
или проширувањето на веќе постоечките објекти. Општинските власти и понатаму го спречуваа 
преносот на сопственоста  на салата за состаноци на Јеховините сведоци, која се наоѓа близу 
Крива Паланка. 

Припадници на самопрогласената Православна охридска архиепископија, призната од 
Српската православна црква како единствена легитимна автономна православна црква во 
Македонија, обвинија дека поради Владата биле предмет на вознемирување од страна на 
некои медиуми и на непотребен надзор поради нивните верски верувања. Во мај, 
Министерството за правда поднесе обвиненија против неколку нивни припадници, меѓу кои и 
против водачот Јован Вранишковски, за перење пари. Властите го пренесоа Јован 
Вранишковски, расчинет и затворен за проневера, во притворска единица, каде што кон крајот 
на годината очекуваше судење по нови обвиненија. Припадниците на групата тврдеа дека 
условите во објектот биле неприфатливи. Православната охридска архиепископија не ја 
признава самопрогласената афтокефалност на МПЦ-ОА. 

Во мај, полицијата притвори поголема група муслимани од етничко албанско потекло поради 
поврзаност со убиството на пет православни етнички Македонци во Смиљковци. Владата и 
полициските службеници веднаш ги опишаа осомничените како радикални исламски 
терористи, а оваа карактеризација беше нашироко распространета во локалните и 
меѓународните медиуми. До крајот на годината, властите ослободија единаесет осомничени, 
тројца беа осудени на затворска казна поради поседување нелегално оружје, а четворица 
останаа во притвор. Двајца се на слобода. Судскиот процес против четворицата притворени 
започна во декември и до крајот на годината беше во тек. Владата не понуди докази кои би ги 
поткрепиле нејзините наводи дека религијата била фактор за убиството. Во мај, илјадници 
муслимани од различна етничка припадност протестираа против апсењето и против 
нарекувањето на  притворените исламски терористи.  

Дел III.Состојба со општественото почитување на слободата на вероисповест 

Постојат извештаи на општествени злупотреби или дискриминација  врз основа на верска 
припадност, верување или практикување. Со оглед на фактот што верскиот идентитет често 
пати кореспондира со етничкиот идентитет, многу од инцидентите не можеа да се 
карактеризираат дека се мотивирани од верска нетолеранција. Продолжија изолираните 
чинови на вандализам на гробишта и верски места, иако не со истата зачестеност како во 
минатите години. 

Бекташката суфиска заедница на Македонија (Тетово) пријави дека тие и понатаму добиваат 
закани од поединци кои поинаку го толкуваат Исламот и кои не ги прифаќаат како посебна 
група. 

Во ноември, Лиммуд, невладина организација која работи на олеснување на меѓусебната 
дискусија за еврејската култура, идентитетот и образованието ја одржа првата конференција 
во земјата, привлекувајќи учесници на малата еврејска заедница во државата.  

Дел IV.Политиката на владата на Соединетите Држави. 

Амбасадорот оствари средби со владини претставници и лидерите на сите регистрирани 
верски заедници за да разговара за прашањата како враќање на имотот, меѓуверската 
толеранција и државната верска политика. Тој, како и други службеници на Амбасадата,  
присуствуваа на настани кои поттикнуваат верска слобода,толеранција и разбирање. 

Амбасадорот и други службеници од Амбасадата одржаа неколку ифтарски вечери како 
одбележување на Рамазан и во знак на промоција на верската и етничката толеранција.  
Присутни беа членови на Владата и припадници на разни верски групи. 

На 10 септември, амбасадата беше домаќин на третата годишна меѓуверска донација на храна 
и крв, заедно со Црвениот крст на Скопје. Претставници на неколку верски 
заедници,вклучувајќи ги ИВЗ и МПЦ-ОА, зедоа учество заедно со претставници на Владата, 
членови на парламентот и јавноста. Покрај собирањето донации, целта на настанот беше да ги 
зближи луѓето од различни  верски групи и етнички заедници на еден ден на општокорисна 
работа за заедницата. 


